
KICHIK VA OʻRTA BIZNES SUBYEKTLARI 
HAYOTIY AYLANISH BOSQICHLARINI 
ANIQLASH USULLARINI AUDITGA TASIRI: 
YOSHGA OID USUL
Muydinov Erkin Djamaldinovich
Toshkent davlat iqtisodiyot universiteti
i.f.n, dotsent, auditor 

 

Annotatsiya: Kichik va o‘rta biznes subyektlarining hayotiy aylanish bosqichlari va ularning auditga ta’sirini aniqlash 
auditorlarga tartib-qoidalarni har bir biznesning o‘ziga xos xavf ko‘rinishlariga moslashtirishga imkon beradi. Bosqichlarni 
baholash subyektning rivojlanishidagi muhim nuqtalarni aniqlashga, zarur auditorlik dalillari hajmini optimallashtirishga va 
xulosalar aniqligini oshirishga yordam beradi. Ushbu yondashuvning asosiy afzalligi shundaki, hayotiy aylanish bosqichi 
shunchaki korxonaning tavsifi emas, balki auditorlik strategiyasini tanlash, xatarlarni baholash va auditorlik tartib-taomilla-
rining xususiyati, muddatlari hamda hajmini aniqlash uchun asos bo‘ladi.

Kalit so‘zlar: kichik va o‘rta biznes subyektlari, hayotiy aylanish bosqichlari, biznes xatarlari, xalqaro audit standartlari, 
biznes auditi, ichki nazorat tizimi, faoliyat uzluksizligi, usullar, biznes modeli, ko‘rsatkichlar, o‘rganish obyekti.

Аннотация: Определение стадий жизненного цикла субъектов малого и среднего бизнеса и их влияния на аудит 
позволяет аудиторам адаптировать аудиторские процедуры к специфическим видам рисков, характерным для 
каждого бизнеса. Оценка стадий способствует выявлению ключевых моментов в развитии субъекта, оптимизации 
объёма необходимых аудиторских доказательств и повышению точности выводов. Основное преимущество 
данного подхода заключается в том, что стадия жизненного цикла рассматривается не просто как характеристика 
предприятия, а как основа для выбора аудиторской стратегии, оценки рисков, а также определения характера, 
сроков и объёма аудиторских процедур.

Ключевые слова: субъекты малого и среднего бизнеса, стадии жизненного цикла, бизнес-риски, международные 
стандарты аудита, бизнес-аудит, система внутреннего контроля, непрерывность деятельности, методы, бизнес-
модель, показатели, объект исследования.

Abstract: Identifying the life-cycle stages of small and medium-sized business entities and assessing their impact on 
auditing enables auditors to tailor audit procedures to the specific risk profiles of each business. The assessment of 
these stages helps identify critical points in an entity’s development, optimize the volume of required audit evidence, and 
improve the accuracy of audit conclusions. The main advantage of this approach is that the life-cycle stage is regarded 
not merely as a characteristic of an enterprise, but as a basis for selecting an audit strategy, assessing risks, and deter-
mining the nature, timing, and extent of audit procedures.

Keywords: small and medium-sized business entities, life-cycle stages, business risks, International Standards on Audit-
ing, business audit, internal control system, going concern, methods, business model, indicators, research object.

K I R I S H
Kichik va o‘rta biznes subyektlari (KO‘BS)da audit jarayonini ularning hayotiy aylanish bosqichlari (HAB)

ni tahlil qilish orqali o‘tkazish yondashuvida eng murakkab holat mijozning tekshiruv o‘tkazish sanasiga ushbu 
bosqichlarning qaysi birida turganini aniqlashdir.

Audit o‘tkazish sanasiga mijoz bo‘lgan KO‘BSning hayotiy aylanish bosqichini aniqlash auditorlarga 
tekshiruv strategiyasini moslashtirish, biznes xatarlarini baholash, muhimlik darajasini aniq hisoblash va 
muayyan kompaniyaning o‘ziga xos xususiyatlarini hisobga olgan holda tegishli tahliliy tartib-qoidalarni tanlash 
imkonini beradi.

M A V Z U G A  O I D  A D A B I Y O T L A R  S H A R H I
Kichik va o‘rta biznes subyektlarining hayotiy aylanish bosqichlarini aniqlash hamda ushbu bosqichlarning 

boshqaruv va auditorlik faoliyatiga ta’sirini baholash masalalari xorijiy olimlar tomonidan turli nazariy va 

uslubiy yondashuvlar asosida tadqiq etilgan. Mavjud ilmiy qarashlarda korxonaning rivojlanish bosqichini faqat 
uning faoliyat yuritgan yillari bilan belgilash yetarli emasligi, bunda miqdoriy va sifat ko‘rsatkichlarini o‘zaro 
uyg‘unlashtirish zarurligi ta’kidlanadi. Korxonaning yoshi, sotish hajmi va moliyaviy ko‘rsatkichlari dinamikasi 
miqdoriy mezonlar sifatida namoyon bo‘lsa, boshqaruv tizimi, tashkiliy tuzilma, biznes modeli, bozor strategiyasi 
va ichki nazoratning shakllanganlik darajasi sifat mezonlari sifatida qaraladi.

G.V. Shirokova tadbirkorlik firmalarining hayotiy aylanish bosqichlarini o‘rganishda korxonaning yoshi, 
hajmi va o‘sish sur’atlari bilan bir qatorda tashkiliy tuzilma, boshqaruvning markazlashuv darajasi, qarorlar 
qabul qilish tartibi hamda korporativ munosabatlarning shakllanishini hisobga olish zarurligini asoslagan. 
Muallif korxona rivojlanishini bir-biridan qat’iy ajratilgan mexanik davrlar emas, balki tashkiliy xususiyatlari va 
boshqaruv muammolari bilan farqlanuvchi o‘zaro bog‘liq bosqichlar majmui sifatida talqin qiladi [8]. Mazkur 
yondashuv korxonaning xronologik yoshi uning haqiqiy iqtisodiy va tashkiliy yetukligini har doim ham to‘liq 
ifodalamasligini ko‘rsatadi.

O.V. Pototskiy kichik va o‘rta biznes korxonalarining hayotiy aylanishini boshqaruv qarorlarining mazmuni 
va ularni amalga oshirish mexanizmlari bilan bog‘liq holda tahlil qilgan. Uning fikricha, korxona rivojlanishining 
har bir bosqichida moliyalashtirish, investitsiyalash, bozorni kengaytirish, tashkiliy vakolatlarni taqsimlash va 
nazoratni tashkil etishga oid qarorlar o‘ziga xos xususiyat kasb etadi. Korxona bir bosqichdan ikkinchi bosqichga 
o‘tishi bilan qo‘llaniladigan boshqaruv vositalari, moliyaviy ehtiyojlar va risklarning tarkibi ham o‘zgaradi [5]. 
Shuning uchun hayotiy aylanish bosqichini aniqlash nafaqat menejment, balki auditorlik risklarini baholash 
uchun ham muhim axborot manbai hisoblanadi.

Korxonalarning bozor muhitidagi xatti-harakatlarini tushuntirishda evolyutsion raqobat nazariyasi 
ham muhim metodologik asos bo‘lib xizmat qiladi. A.E. Ponomarevning tadqiqotlarida Shumpeter raqobati 
korxonalarning innovatsion faolligi, yangi texnologiyalarni joriy etishi va bozor tuzilmasining o‘zgarishi bilan 
bog‘liq holda o‘rganilgan [6]. A.B. Borisov tomonidan iqtisodiy atamalarga berilgan ta’riflar esa korxonalarni 
eksplerent, patiyent, violent va kommutant kabi strategik turlarga ajratishda nazariy asos vazifasini bajaradi [7]. 
Mazkur tasnif korxonaning hayotiy aylanish bosqichi uning yoshi bilangina emas, balki bozordagi xatti-harakati, 
innovatsion strategiyasi va raqobatga moslashish qobiliyati bilan ham tavsiflanishini ko‘rsatadi.

Hayotiy aylanish konsepsiyasining auditorlik faoliyatiga tatbiq etilishi biznes risklariga asoslangan audit 
yondashuvining rivojlanishi bilan chambarchas bog‘liq. J. van Buuren, C. Koch, N. van Nieuw Amerongen va 
A.M. Wright kichik hamda o‘rta auditorlik tashkilotlari tomonidan KO‘BS auditida biznes risklari yondashuvining 
qo‘llanilishini o‘rganganlar. Mualliflar auditorlik yondashuvi mijoz faoliyatining murakkabligi, biznes va soliq 
hisobining o‘zaro bog‘liqligi, auditorlik texnologiyalariga kiritilgan investitsiyalar hamda nazorat qiluvchi 
organlar talablariga qarab farqlanishini aniqlaganlar. Tadqiqot natijalari auditorlik uslubiyoti mijozning hajmi va 
faoliyat xususiyatlariga mutanosib ravishda moslashtirilishi lozimligini ko‘rsatadi [1]. Demak, auditor mijozni 
o‘rganishda faqat moliyaviy hisobot ko‘rsatkichlari bilan cheklanmasdan, uning biznes modeli, strategiyasi, 
rivojlanish muhiti va asosiy biznes risklarini ham baholashi zarur.

Xalqaro audit standartlarida korxonaning hayotiy aylanish bosqichini alohida aniqlash va unga muvofiq 
audit dasturini ishlab chiqish to‘g‘ridan to‘g‘ri talab sifatida belgilanmagan. Shunga qaramay, XAS 330 
qoidalariga muvofiq, auditor baholangan jiddiy buzib ko‘rsatish risklariga mos javob choralarini ishlab chiqishi, 
nazorat testlari va mohiyati bo‘yicha auditorlik tartib-taomillarining xususiyati, muddati hamda hajmini aniqlashi 
lozim [9]. Ushbu talabni bajarish mijozning biznes faoliyati, ichki nazorat muhiti, operatsiyalar murakkabligi, 
moliyaviy barqarorligi va faoliyat uzluksizligi istiqbollarini chuqur o‘rganishni taqozo etadi. Mazkur omillar esa 
bevosita korxonaning hayotiy aylanish bosqichini tavsiflaydi.

N.I. Ponomareva va E.A. Lunochkina korxonaning moliyaviy holatini audit qilish usullarini uning 
hayotiy aylanish bosqichiga moslashtirish masalasini tadqiq etganlar. Mualliflar korxona rivojlanishining turli 
bosqichlarida moliyaviy ko‘rsatkichlarning mazmuni, ularning o‘zgarish sabablari va auditorlik e’tiborini talab 
qiluvchi yo‘nalishlar farqlanishini ko‘rsatganlar [10]. Xususan, faoliyatning dastlabki va o‘sish bosqichlarida 
likvidlik, qarz kapitali, pul oqimlari va faoliyat uzluksizligi bilan bog‘liq risklar ustuvor bo‘lsa, yetuklik bosqichida 
ichki nazorat samaradorligi, rentabellik va aktivlardan foydalanish darajasini baholash muhim ahamiyat kasb 
etadi. Pasayish bosqichida esa aktivlarning qadrsizlanishi, muddati o‘tgan qarzdorlik, daromad va xarajatlarni 
manipulyatsiya qilish hamda bankrotlik xavfi auditorlik tekshiruvining asosiy yo‘nalishlariga aylanadi.

Ko‘rib chiqilgan ilmiy manbalar korxonaning hayotiy aylanish bosqichi boshqaruv mexanizmlari, moliyaviy 
holat, ichki nazorat tizimi, auditorlik riski, auditorni tanlash va audit sifati bilan uzviy bog‘liqligini ko‘rsatadi. Biroq 
mavjud tadqiqotlarning bir qismida hayotiy aylanish masalasi menejment nuqtai nazaridan, boshqa qismida 
moliyaviy tahlil, auditorlik riski yoki audit sifati doirasida alohida o‘rganilgan. KO‘BSning hayotiy aylanish 
bosqichini aniqlash, unga mos auditorlik strategiyasini tanlash, muhimlik darajasi va auditorlik riskini baholash 
hamda zarur auditorlik tartib-taomillarini yagona izchil uslubiyot asosida shakllantirish masalasi yetarli darajada 
kompleks tadqiq etilmagan.

Mazkur ilmiy bo‘shliq O‘zbekiston sharoitida alohida dolzarblik kasb etadi. O‘zbekiston Respublikasi 

Prezidentining 2025-yil 19-martdagi “Kichik va oʻrta biznesning iqtisodiyotdagi oʻrnini oshirish chora-tadbirlari 
toʻgʻrisida”gi PF-50-son1 Farmoni bilan 2030-yilga qadar kichik va o‘rta biznesning yalpi ichki mahsulotdagi 
ulushini 60 foizga yetkazish, ularning raqobatbardoshligi va yashovchanligini oshirish, yiriklashuvini 
rag‘batlantirish, shuningdek, raqamli texnologiyalar va sun’iy intellektni keng joriy etish vazifalari belgilangan 
[4]. Mazkur vazifalarning amalga oshirilishi KO‘BS faoliyati to‘g‘risidagi moliyaviy va nomoliyaviy axborotlarning 
ishonchliligini oshirish hamda auditorlik yondashuvlarini tadbirkorlik subyektlarining rivojlanish xususiyatlariga 
moslashtirishni talab qiladi.

Shundan kelib chiqib, tadqiqotda KO‘BS auditini «hayotiy aylanish bosqichini aniqlash → auditorlik 
strategiyasini tanlash → muhimlik darajasini belgilash → auditorlik riskini baholash → auditorlik tartib-
taomillarini tanlash → auditorning professional mulohazasini shakllantirish» ketma-ketligi asosida tashkil etish 
taklif qilinadi. Tadqiqotning asosiy maqsadi hayotiy aylanish bosqichlari tahliliga asoslangan kichik va o‘rta 
biznes subyektlari auditining integrallashgan uslubiyotini ishlab chiqishdan iborat.

T A D Q I Q O T  M E T O D O L O G I YA S I
Maqolani yozishda mavzuga oid adabiyotlar, ilmiy manbalar va statistik maʼlumotlarni oʻrganish, ularni 

nazariy umumlashtirish, sintez qilish, tasniflash, tahlil va taqqoslash, shuningdek, induksiya hamda deduksiya 
metodlaridan foydalanildi.

T A H L I L  V A  N A T I J A L A R
Kichik yoki oʻrta korxonaning hayotiy aylanish bosqichini aniqlashda shuni hisobga olish muhimki, 

korxonaning yoshi oʻz-oʻzidan uning rivojlanish bosqichini ifodalamaydi. Bir vaqtning oʻzida tashkil etilgan 
ikki korxona audit oʻtkazish sanasiga kelib mutlaqo turli rivojlanish bosqichlarida boʻlishi mumkin. Shu sababli 
auditorlik amaliyotida hayotiy aylanish bosqichini aniqlashda bir-birini toʻldiruvchi bir nechta yondashuvlardan 
kompleks foydalanish maqsadga muvofiq hisoblanadi.

Xalqaro amaliyotda xoʻjalik yurituvchi subyektlarning hayotiy aylanish bosqichini aniqlash uchun yoshga 
oid usul, oʻsish dinamikasi usuli, moliyaviy koeffitsiyentlar usuli, pul oqimlari usuli, tashkiliy-sifat usuli, bozor 
strategiyasi usuli, integral-ball usuli hamda statistik-ekonometrik usullardan foydalaniladi.

Mazkur maqolada KOʻBS hayotiy aylanish bosqichini aniqlashning eng sodda va dastlabki baholash 
imkonini beruvchi yoshga oid usulning mohiyati, uning afzallik va cheklovlari, subyekt yoshini aniqlashda 
foydalaniladigan axborot manbalari, yoshni shartli davrlashtirish amaliyoti, yosh davrlarini tavsiflovchi asosiy 
belgilar, yosh omili asosida hayotiy aylanish bosqichiga tuzatishlar kiritish hamda mazkur usulni auditorlik 
tekshiruvida qoʻllash tartibi yoritiladi.

Yoshga oid usul KOʻBS hayotiy aylanish bosqichini dastlabki aniqlashning eng oddiy usuli hisoblanadi. 
Biroq ilmiy tadqiqotlarda ushbu yondashuv subyektlarni faqat faoliyat yillari boʻyicha oddiy taqsimlash emas, 
balki ularning xronologik yoshini rivojlanishning odatiy qonuniyatlariga muvofiqligi nuqtai nazaridan baholash 
vositasi sifatida qaralishi lozim.

KOʻBS yoshini aniqlashda bir nechta axborot manbalaridan foydalanish mumkin. Avvalo, rasmiy davlat 
statistikasi va reyestrlari muhim ahamiyatga ega. Soliq organlari maʼlumotlari korxonaning davlat roʻyxatidan 
oʻtgan sanasini, davlat statistika organlari bazalari esa tarmoqlar kesimida KOʻBSlarning oʻrtacha faoliyat 
davomiyligi hamda demografik koʻrsatkichlarini aks ettiradi. KOʻBS reyestrlari esa subyektning mikro, kichik 
yoki oʻrta biznes toifasiga mansubligini tasdiqlovchi rasmiy maʼlumotlarni beradi.

Subyektning iqtisodiy rivojlanish bosqichini baholashda moliyaviy hisobotlar ham muhim manba 
hisoblanadi. Xususan, buxgalteriya balansi aktivlar dinamikasi, xususiy kapital va majburiyatlar nisbatini 
tavsiflaydi. Moliyaviy natijalar toʻgʻrisidagi hisobot sof foyda, yalpi daromad, rentabellik hamda foiz toʻlovlarini 
qoplash koeffitsiyentini baholash imkonini beradi. Pul oqimlari toʻgʻrisidagi hisobot esa operatsion, investitsion 
va moliyaviy faoliyat boʻyicha pul oqimlarini tahlil qilish orqali korxonaning zararsizlik nuqtasiga chiqish 
darajasini aniqlashga xizmat qiladi.

Yosh va hayotiy aylanish bosqichlarini sifat jihatdan baholashda ilmiy-uslubiy modellar ham keng 
qoʻllaniladi. Jumladan, I. Adizes nazariyasi korxonaning «bolalik», «oʻspirinlik», «gullab-yashnash» va «qarish» 
bosqichlarini tashkiliy hamda boshqaruv xususiyatlari asosida tavsiflaydi. Greyner modeli esa korxona yoshi 
bilan rivojlanish jarayonida yuzaga keladigan oʻsish inqirozlari oʻrtasidagi bogʻliqlikni tahlil qilish imkonini beradi.

Korxonaning hayotiy aylanish bosqichini aniqlashda tarmoq va bozor maʼlumotlari ham muhim oʻrin tutadi. 
CRM tizimlari hamda savdo platformalari mijozlar bazasining oʻsishi, mahsulot yoki xizmatlarning hayotiy davri 
va takroriy xaridlar chastotasi toʻgʻrisidagi maʼlumotlarni taqdim etadi. Marketing tadqiqotlari esa brendning 

1	  https://lex.uz/docs/-7444738

bozordagi oʻrni va mahsulotning raqobatbardoshligini baholash imkonini beradi. Mazkur baholashda korxonalar 
eksplerent, patiyent, violent va kommutant biznes turlariga ajratilishi mumkin.

Eksplerentlar prinsipial texnologik yangiliklar va innovatsion gʻoyalarni birinchi boʻlib joriy etuvchi novator 
korxonalarni anglatadi. Patiyent korxonalar maʼlum bozor segmentiga ixtisoslashgan va oʻziga xos ustunliklarga 
ega subyektlardir. Violent korxonalar yuqori ishlab chiqarish quvvatiga ega boʻlib, nisbatan past narxlarda 
ommaviy mahsulot ishlab chiqarish orqali bozorda yetakchilik qiladi. I. Ansoff tomonidan taklif etilgan va I. 
Shumpeter tomonidan rivojlantirilgan raqobat nazariyasiga koʻra, kommutantlar tor bozor segmentlariga tez 
moslasha oladigan kichik va moslashuvchan korxonalar hisoblanadi. Ular odatda yirik korporatsiyalar eʼtibor 
qaratmaydigan mahalliy yoki ixtisoslashgan talabni qondirishga yoʻnaltiriladi. Bunday korxonalarga kichik 
ustaxonalar, ixtisoslashgan taʼmirlash korxonalari, buyurtma asosida dasturiy mahsulot yaratuvchi firmalar 
hamda kichik fermer xoʻjaliklari misol boʻla oladi [6; 7].

Bundan tashqari, mulkdorning strategik qarorlari ham korxonaning hayotiy aylanish bosqichini aniqlashda 
muhim mezonlardan biri hisoblanadi. Jumladan, yangi bozorlarga chiqish, yangi mahsulot yoki xizmatlarni 
joriy etish, faoliyatni diversifikatsiya qilish, qisqartirish, qayta tashkil etish yoki tugatish toʻgʻrisidagi qarorlar 
korxonaning qaysi rivojlanish bosqichida ekanligini tavsiflaydi.

Amaliyotda KOʻBSning huquqiy yoshi bilan iqtisodiy yoshi oʻrtasida farq boʻlishi mumkin. Huquqiy yosh 
davlat roʻyxatidan oʻtgan sanadan boshlansa, iqtisodiy yosh korxona amalda faoliyat boshlagan sanadan 
hisoblanadi. Ayrim hollarda korxona davlat roʻyxatidan oʻtgach, litsenziya olish yoki tashkiliy sabablar tufayli 
maʼlum muddat faoliyat yuritmasligi mumkin. Shu sababli auditorlik tekshiruvida korxonaning iqtisodiy yoshini 
aniqlash maqsadga muvofiq hisoblanadi.

Korxonaning yoshi quyidagi formula asosida aniqlanadi:
KYO = AS – KFBS
bunda:
KYO – korxona yoshi;
AS – audit oʻtkazish sanasi;
KFBS – korxona faoliyatini boshlash sanasi.
Masalan, «Biznes Erkin Tex» MCHJga auditorlik xizmati 2026-yilda koʻrsatilayotgan boʻlib, korxona oʻz 

faoliyatini 2018-yilda boshlagan boʻlsa, uning yoshi (2026–2018) = 8 yilni tashkil etadi.
Xalqaro amaliyotda barcha kichik va oʻrta biznes subyektlariga bir xil tatbiq etiladigan yagona yosh shkalasi 

mavjud emas. Har bir bosqichning davomiyligi tarmoq, texnologiya, raqobat muhiti, mulkchilik shakli hamda 
korxonaning rivojlanish surʼatlariga bogʻliq. Shunga qaramay, amaliyotda korxonaning yoshiga asoslangan 
shartli davrlashtirish tavsiya etiladi. Unga koʻra 0–1 yil – shakllanish, 1–3 yil – oʻsish, 3–7 yil – barqarorlik, 7–15 
yil – yetuklik, 15 yildan ortiq davr esa pasayish yoki qayta tashkil etish bosqichi sifatida qaraladi [5].

Mazkur tasnifga koʻra, tadqiqot obyekti boʻlgan «Biznes Erkin Tex» MCHJ audit oʻtkazish sanasiga hayotiy 
aylanishning yetuklik bosqichida faoliyat yuritmoqda.

Shu bilan birga, keltirilgan intervallarni qatʼiy meʼyor sifatida qabul qilish mumkin emas. Ular shartli tahliliy 
chegaralarni ifodalaydi va moliyaviy hamda nomoliyaviy koʻrsatkichlar bilan birgalikda baholanishi lozim. 
Chunki oʻn yillik faoliyat tarixiga ega korxona hali ham jadal oʻsish bosqichida boʻlishi, aksincha pasayish yoki 
qayta tashkil etish jarayoniga oʻtgan boʻlishi, shuningdek, tashkiliy oʻzgarishlardan soʻng rivojlanishning yangi 
bosqichini boshlagan boʻlishi mumkin.

Korxona faoliyat yuritayotgan tarmoq xususiyatlari ham hayotiy aylanish bosqichini aniqlashga sezilarli 
taʼsir koʻrsatadi. Masalan, axborot texnologiyalari sohasida tez oʻsish va qisqa innovatsion sikl kuzatilsa, ishlab 
chiqarish tarmoqlarida kapital qoʻyilmalarining uzoq muddatda qoplanishi hamda qatʼiy texnologik standartlarga 
rioya etish talab etiladi. Xizmat koʻrsatish sohasida esa rivojlanish surʼatlari isteʼmolchilar talabining oʻzgarishiga 
bevosita bogʻliq boʻladi.

KOʻBSlarda hayotiy aylanish bosqichlarini tahlil qilish asosida audit oʻtkazishda auditor bosqichlarning 
taxminiy davomiyligi toʻgʻrisidagi maʼlumotlarga ega boʻlishi zarur. Mazkur shartli davrlashtirishning namunasi 
[8] manbada keltirilgan bo‘lib, u 2-jadvalda aks ettirilgan.

Korxonaning yoshi va uning audit oʻtkazish sanasidagi hayotiy aylanish bosqichi audit riskining dastlabki 
darajasini baholash hamda auditorlik tartib-taomillarini belgilashda muhim omillardan biri hisoblanadi. Masalan 
(1-jadval):

1-jadval
Subyektning hayotiy aylanish bosqichlarining davomiyligi2

Tasnif koʻrsatkichlari Tugʻilish bosqichi Rivojlanish bosqichi Yetuklik 
bosqichi

Yoshi 1-4 yil 4-10 yil 10-15 yil
Xajmi Mayda subyektlar

3 tadan 100 tagacha xodim
Oʻrta subyektlar 100 tadan 

250 tagacha xodim
Oʻrta va yirik subyektlar 

250 tadan
500 tagacha xodim

Rasmiylashtirish darajasi Past Oʻrta, dastlabki
hujjatlarni paydo boʻlishi

Yuqori

Markazlashtirish darajasi Yuqori Oʻrta Past
Bozor ulushining oʻzgarishi Bir oz oʻsish Sezilarli oʻsish Bir oz oʻsish yoki pasayish

Sotish xajmi 50-100 AQSH dollari 50 ming AQSH dollaridan 2 
mln. AQSH dollarigacha

50 ming AQSH dollaridan 3 
mln. AQSH dollarigacha

Sotish xajmidagi oʻsish 10-30 % 30-50% 10-30%
Bozorlar Mahalliy,

mintaqaviy
Mahalliy,

mintaqaviy, milliy
Mintaqaviy, milliy, xalqaro

1. Tugʻilish (yuzaga kelish) bosqichi (1–3 yilgacha)
Bosqich tavsifi. Ushbu bosqichda korxona faoliyati boʻyicha yetarli tarixiy maʼlumotlar shakllanmagan 

boʻladi. Moliyaviy holat nisbatan beqaror, resurslar cheklangan, boshqaruv funksiyalarining asosiy qismi mulk 
egasi qoʻlida jamlangan boʻlib, biznes modeli tez-tez oʻzgarib turishi mumkin.

Risklarni baholash. Ajralmas (ichki) risk (IR) juda yuqori darajada baholanadi, chunki boshqaruv 
tajribasining yetarli emasligi xatolar yuzaga kelish ehtimolini oshiradi. Nazorat vositalari riski (CR) ham odatda 
juda yuqori boʻladi, sababi bu bosqichda ichki nazorat tizimi mavjud emas yoki yetarli darajada shakllanmagan 
boʻladi. Shunga koʻra auditor aniqlanmaslik riskini (DR) minimal darajagacha kamaytirishi lozim.

Auditorlik tartib-taomillari. Auditor asosiy eʼtiborni mohiyati boʻyicha tekshiruvlarga qaratadi. Tranzaksiyalarni 
yalpi tekshirish, debitorlik va kreditorlik qarzlarini kontragentlardan bevosita tasdiqlash, inventarizatsiya 
natijalarining ishonchliligini sinchiklab oʻrganish, shuningdek, boshlangʻich qoldiqlar va aktivlarga egalik 
huquqining asoslanganligini tekshirish tavsiya etiladi [9].

2. Oʻsish va rivojlanish bosqichi (3–7 yil)
Bosqich tavsifi. Mazkur bosqich sotish hajmining ortishi, qarz kapitalini jalb qilish, operatsiyalar koʻlamining 

kengayishi hamda dastlabki rasmiy biznes jarayonlarining shakllanishi bilan tavsiflanadi.
Risklarni baholash. Ajralmas (ichki) risk (IR) oʻrtacha yoki yuqori darajada boʻladi. Operatsiyalar 

hajmining tez oʻsishi, tashkiliy tuzilmaning murakkablashuvi va aylanma kapital yetishmovchiligi ehtimoli jiddiy 
buzilishlar xavfini oshiradi. Nazorat vositalari riski (CR) pasaya boshlaydi, biroq ichki nazorat tizimi hali toʻliq 
barqarorlashmaganligi sababli uning ishonchliligi yetarli darajada boʻlmaydi. Shu bois auditorning aniqlanmaslik 
riski (DR) past yoki oʻrtacha darajada belgilanadi.

Auditorlik tartib-taomillari. Nazorat testlari mohiyati boʻyicha tekshiruvlar bilan birgalikda oʻtkaziladi. Bank 
kreditlari va boshqa qarz majburiyatlarining toʻliq aks ettirilganligiga alohida eʼtibor qaratiladi. Sotish hajmi, 
rentabellik va marja koʻrsatkichlari tarmoqdagi oʻxshash korxonalar bilan taqqoslanadi, ichki nazorat tizimining 
samaradorligi chuqur baholanadi [10].

3. Yetuklik va barqarorlik bosqichi (7–15 yil)
Bosqich tavsifi. Korxona bozorda barqaror mavqega ega boʻlib, tashkiliy tuzilma shakllangan, funksiyalar 

taqsimlangan hamda buxgalteriya hisobi va ichki nazorat tizimi izchil faoliyat yuritadi.
Risklarni baholash. Ajralmas (ichki) risk (IR) odatda oʻrtacha yoki past darajada boʻladi, chunki biznes 

modeli aniq shakllangan va faoliyat natijalarini oldindan prognoz qilish imkoniyati yuqori. Nazorat vositalari riski 
(CR) ham past darajada baholanadi va auditor samarali ishlayotgan ichki nazorat tizimiga tayanishi mumkin. 
Natijada aniqlanmaslik riski (DR) oʻrtacha yoki yuqori darajada rejalashtiriladi.

Auditorlik tartib-taomillari. Auditorlik ishlarida asosiy urgʻu tahliliy muolajalarga qaratiladi. Moliyaviy 
koeffitsiyentlar, ogʻishlar va tendensiyalar tahlil qilinadi, batafsil testlar esa faqat muhim yoki nostandart xoʻjalik 
muomalalari boʻyicha tanlab oʻtkaziladi [11].

4. Pasayish bosqichi (15 yildan ortiq)
Bosqich tavsifi. Ushbu bosqich sotish hajmining qisqarishi, likvidlikning pasayishi va bankrotlik xavfining 

ortishi bilan tavsiflanadi. Bunday sharoitda auditorlik tekshiruvida tavakkalchilikka asoslangan yondashuv 

ustuvor ahamiyat kasb etadi. Asosiy eʼtibor faoliyatning uzluksizligini baholash, aktivlarning qadrsizlanishini 
aniqlash hamda moliyaviy hisobotni buzib koʻrsatish xavflarini tahlil qilishga qaratiladi.

Risklarni baholash. Ajralmas (ichki) risk (IR) yuqori darajada baholanadi, chunki rahbariyatga tushadigan 
iqtisodiy bosim moliyaviy natijalarni ijobiy koʻrsatishga boʻlgan intilishni kuchaytirishi mumkin. Shu bilan birga, 
sotilmaydigan zaxiralar, muddati oʻtgan debitorlik qarzlari va asosiy vositalarning qadrsizlanish xavfi ortadi. 
Nazorat vositalari riski (CR) oʻrtacha yoki yuqori darajada baholanadi, chunki resurslar cheklanishi va xodimlar 
sonining qisqarishi ichki nazorat tizimining samaradorligini pasaytiradi. Shu sababli auditor aniqlanmaslik riskini 
(DR) past darajada belgilashi lozim.

Auditorlik tartib-taomillari. Auditor aniqlanmaslik riskini kamaytirish maqsadida kengaytirilgan mohiyati 
boʻyicha tekshiruvlarni amalga oshiradi. Xususan, faoliyatning uzluksizligi baholanadi, aktivlarning qadrsizlanishi 
tekshiriladi hamda daromadlar, xarajatlar va majburiyatlarning moliyaviy hisobotda toʻliq va ishonchli aks 
ettirilganligi yuzasidan qoʻshimcha auditorlik dalillari toʻplanadi [12].

Maqolaning yakunida KOʻBSning hayotiy aylanish bosqichini aniqlashda qoʻllaniladigan usullardan biri 
boʻlgan yoshga oid usulning afzalliklari va cheklovlarini yoritish maqsadga muvofiq deb hisoblaymiz. Mazkur 
usulning asosiy ustunliklari va kamchiliklari 2-jadvalda keltirilgan (2-jadval).

2-jadval
 KOʻBS hayotiy aylanish bosqichini aniqlashning “Yoshga oid usul”ni ustunlik va kamchiliklari3

Usulning ustunliklari Usulning kamchiliklari
hisob-kitobning soddaligi universal yosh chegaralarining yoʻqligi

axborotning ochiqligi huquqiy va iqtisodiy yosh oʻrtasida farqning mavjud 
boʻlishi

korxonalarni taqqoslash imkoniyati mavjudligi turli tarmoqlarda bosqichlarning bir xil davom etmasligi
tanlanmani shakllantirish qulayligi bosqichlardan takroran oʻtish imkoniyati

mijoz bilan dastlabki tanishish bosqichida qoʻllanilishi Yoshni xayotiy aylanishdagi pasayishni mustaqil 
ravishda aniqlay olmasligi

bosqichlarga xos risklarni oldindan aniqlash imkoniyati qayta tashkil etish, mulkdorni va biznes-modelni 
oʻzgartirish KOʻBS

XAB ga jiddiy taʼsir koʻrsatishi mumkinligi
uzoq yillik faoliyat bilan  ichki nazoratning yetukligi 

oʻrtasidagi  bogʻliqlikni zaifligi

Jadvaldan ko‘rib turganimizdek, kichik va o‘rta biznes subyektlarining yosh omili uning hayotiy aylanishdagi 
ehtimoliy bosqichining ko‘rsatkichi hisoblanadi, lekin uni yakuniy aniqlashning yetarli mezoni emas.

X U L O S A  V A  T A K L I F L A R
KO‘BS hayotiy sikli bosqichini aniqlashning yoshga oid usuli xo‘jalik yurituvchi subyektning yuridik 

mavjudligi, haqiqiy xo‘jalik faoliyati va amaldagi biznes modelining amal qilish davomiyligi asosida uning 
ehtimoliy rivojlanish bosqichini dastlabki identifikatsiyalashdan iborat. Bunda yosh oraliqlariga qat’iy belgilangan 
chegaralar sifatida emas, balki taxminiy yo‘laklar sifatida qarash lozim. Subyektni hayotiy aylanishining ma’lum 
bir bosqichiga yakuniy kiritish uning yoshini moliyaviy ko‘rsatkichlar dinamikasi, pul oqimlari, tashkiliy yetuklik 
va bozordagi holati bilan taqqoslash orqali amalga oshirilishi lozim.

Shunday qilib, taklif etilayotgan uslubda yoshga oid usulni mijoz faoliyatini baholashning birinchi bosqichi 
sifatida qo‘llash maqsadga muvofiq.

